
Nafarroako Ospitaleak eskaner unitate berria jarri du abian Erradiologia Zerbitzuan
Ekipoak segundo hamarrenetan lortzen ditu erresoluzio bikaineko irudi anatomikoak, haren konputagailuak denbora errealean egin ahal ditu giza gorputzaren barreneko erreprodukzioak, espazioaren edozein planotan, eta eskaner konbentzionalen gaitasuna gainditzen du, bihotzeko, odol-hodietako, biriketako, koloneko eta garuneko patologiak aztertzeko programa espezifikoei esker. 
Ostirala, 2008ko martxoaren 14a.  Nafarroako Ospitaleak eskaner ekipo berri bat abian jarri zuen urtarrilean Erradiologia Zerbitzuan, segundo hamarrenetan giza gorputzaren erresoluzio bikaineko sekzioa lor dezakeena eta, irudi horietan oinarrituta, konputagailu ahaltsuak, denbora errealean, anatomiaren edozein atalen erreprodukzioak egin espazioaren edozein planotan, bai eta hiru dimentsioko erreprodukzioak ere, esferaren azalerako edozein puntutatik ikus daitezkeenak, hau da, aztertutako gorputzarekiko hartzen den edozein ikuspegitatik.


María Kutz Peironcely Osasun kontseilaria bisitan izan da gaur goizean eskaner unitate berrian, eta funtzionamendua ikusi ahal izan du bertatik bertara, zerbitzuaren arduradun Jorge Olier Arenas doktoreak lagunduta.

Nafarroako Ospitaleak bi eskaner ditu funtzionamenduan, goiz eta arratsaldez jardunean eta lanegun bakoitzean 70 azterketa inguru egiten dituztenak, ia 20.000 urtean. Horrez gain, bi ekipoak prest daude eguneko 24 orduetan, gaixo anbulatorioen nahiz ospitaleratutakoen azterketa urgenteak egiteko. 


Eskanerra giza gorputzaren barreneko irudiak hartzeko metodo erradiologiko bat da, eskeletoa, odol-hodiak eta anatomiaren beste edozein atal aztertzeko eta patologien analisirako erabiltzen dena. Nolanahi ere, ongi zehaztu behar da zertan erabili, gaixoari erradiazio ionizatzailea igotzen baitio, osasunerako kaltegarria izan daitekeena. Ez da inola ere erabili behar ohiko azterketetarako eta mediku espezialistak agindu behar du -susmo kliniko zehatz batendako erantzuna lortzeko eskatuko du proba egitea- eta mediku erradiologoak baloratu.


Ospitaleetako erradiologia zerbitzuek tresna desberdinak dituzte giza gorputzaren barnealdea aztertzeko, energia iturri desberdinekoak, esate baterako, X izpiak, eremu elektromagnetikoak eta ultrasoinuak. Eskanerra X izpietako ekipoen multzokoa da; horiek izan ziren, hain zuzen ere, erabiltzen hasi ziren lehenak, 1895ean Röentgenek energia mota hori aurkitu zuenetik. Ekipo edo mota bakoitza egokiagoa da patologia bakoitzerako.

Ekipo berriaren ezaugarriak eta prestazioak

Nafarroako Ospitalean jarri den eskanerra ebaketa anitzeko ekipo aurreratua da, Brilliance 64 modelokoa, Philips enpresak egina. 64 detektagailu-koroa ditu, haietako bakoitza 0,625 mm-ko zabalerakoa, segundo hamarrenetan anatomiaren 4 cm-ko lodierako sekzio bat -xerra bat- lor dezaketenak, oso erresoluzio onarekin. Azkartasun horri esker, segundo gutxitan azter daitezke bolumen anatomiko handiak, bularraldea edo sabelaldea osorik, adibidez. Eskaner berriarekin batera analisi aurreratuko sei estazio osagarri erosi dira, diren aplikazio kliniko guztiak dituztenak,  lau terabiteko ahalmena duen artxibo zerbitzari bat eta lortzen diren irudi guztiak DVDn grabatzen dituen errobot bat.

Hasierako irudi horietatik, ekipoaren konputagailu ahaltsuak denbora errealean egin ahal ditu erreprodukzioak espazioko edozein planotan.


Ekipo honek, halaber, anatomiaren edozein atalen hiru dimentsioko erreprodukzioak egin ahal ditu, esfera baten azalerako edozein puntutatik denbora errealean ikusteko modukoak.


Horrez gain, aplikazio berezien zenbait pakete ere baditu, eskaner konbentzionalen gaitasuna gainditzen dutenak. Zehazki, honakoetarako programak ditu instalatuta: “analisi baskular aurreratua”, “bihotzaren azterketak”, “kolonoskopia birtuala”, “biriketako nodulua” edo “garunetako perfusioa”, besteak beste. Teknologia hau bereziki baliagarria da zenbait patologia zehatzetan. Adibidez, segundo gutxitan atzeman daiteke garuneko aneurisma bat, eta haren neurria eta bolumena kalkulatu, datu horiekin tratamendua ahal den segurtasun handienarekin programatzeko.


Tresna hau joan zen urtarrilean jarri zen abian, eta gaur egun aurrekoaren azterketa kopuru bera egiten du, gutxi gorabehera. Haren funtzionamenduaz arduratzen den profesionalen taldeak oinarrizko teknikak eta aplikazio garrantzitsuenak betetzeko gaitasuna du, hala nola “analisi baskular aurreratua”, eta pixkanaka tresnak ahalbidetzen dituen teknika guztiak garatzen joanen da, uda baino lehen zerbitzua osorik eskainiko delakoan. 

Tomografia konputerizatua Osasunbidea-Nafarroako Osasun Zerbitzuko ospitaleetan

2007an, Osasunbidea-Nafarroako Osasun Zerbitzuak 2 ekipo berri erosi zituen Tomografia Konputerizatua (TK) egiteko, bata Tuterako Reina Sofía Ospitalerako, 2007ko azaroan abian jarri zena, eta beste bat Nafarroako Ospitalerako, 2008ko urtarrilean lanean hasi zena. 


64 koroako ebaketa anitzeko ekipo hauek jartzeak miaketa erradiologiko hauen kalitatea eta segurtasuna nabarmen hobetzea ekarri du. Gaur egun, lizitazio fasean dago beste eskaner baten erosketa, ezaugarri berberak dituena, Bideko Ama Birjina Ospitalean jartzeko. 


2007an ere, Osasunbidea-Nafarroako Osasun Zerbitzuko Erradiodiagnostikoko Zerbitzuen jarduera mantentzeko ekipo berriak erabat operatibo egon bitarte, unitate ibiltari bat kontratatu zen TAC azterketak egiteko; bertan 1.302 azterketa egin dira 2007ko azarotik 2008ko otsailera bitarte. 


Nafarroako Ospitalean 3 eskaner daude gaur egun, 2 Erradiodiagnostiko Zerbitzuan eta bat Erradioterapiakoan, eta egunean, batez beste 70 gaixo hartzen dituzte, hilean 1.500 gaixo inguru.

Bideko Ama Birjina Ospitalean
eskaner bat dute eta aurten jarriko den bigarrenaren zain daude; egunean 30-35 gaixo aztertzen dituzte, 800 bat hilean. 

Reina Sofía Ospitalean, egunean 12-14 gaixo hartzen ditu TC ekipoak, hilean 400 inguru. Eta García Orcoyen Ospitalean, azkenik, 9-10 gaixo egunean eta 220 bat hilean.

Azken
5 urteotan (2002-2007), Osasunbidea-Nafarroako Osasun Zerbitzuan  urteko TC proben kopurua 27.849tik 40.508ra igo da, hau da, %45eko igoera izan du.


Datu horrek agerian uzten du teknika berri hauek zein garrantzitsuak diren gaur egun diagnostikorako eta lan medikorako.

(






( Nota: en la sección de "Noticias" de www.navarra.es se ofrece una fotografía relacionada con esta nota de prensa.

